8 OKTOBER 2006

SEWENTIENDE SONDAG IN KONINKRYKSTYD

Liturgiese voorstel

Fokusteks:

Openbaring 5:1-14
Ander tekste:
Spreuke 31:10-31; Psalm 1; Jakobus 3:13-4:3; Markus 9:30-37
Inleiding

Dit gaan in Koninkrykstyd steeds om ons elkedaagse lewe voor die Heerser oor die konings van die aarde. Soos ons die einde van Koninkrykstyd nader val die klem ook hoe al meer op die wederkoms van Jesus Christus. 

In Openbaring 5:1-14 word weer eens gesê dat Jesus Christus waardig en alleen in staat is om die laaste knope los te maak vir die eindtyd om te gebeur. Die ander tekste op hierdie Sondag fokus op die “wysheid” wat die lewe voor God moontlik maak en met sin te vul.

Die beskrywing van die vrou wysheid in Spreuke 31 vind in Jakobus toepassing in die daaglikse lewe. Die Markusteks gaan oor die werk en woorde van Jesus oor die lewe voor God wat met sy bediening aanbreek. Hierdie aspek kan in die “uitsending” sterk na vore gebring word. 

Diensorde

 God versamel ons voor hom

Seëngroet 

“Genade en vrede vir julle van Hom wat is en wat was en wat kom, 

en van die sewe geeste voor sy troon, 

en van Jesus Christus die geloofwaardige getuie, 

die eerste wat uit die dood opgestaan het, 

die heerser oor die konings van die aarde” (Op 1:4b-5a).


Aanvangswoord

Voorganger:
“... alles in die hemel en op die aarde



en onder die aarde en op die see,


... alles wat daar is 


... het ek hoor ek sê:” 

Gemeente: 
“Aan Hom wat op die troon sit,


en aan die Lam,


behoort die lof en die eer,


die heerlikheid en die krag,


tot in alle ewigheid.”

Voorganger 
“Die vier lewende wesens het gesê” (Op 5:12 en 13b ).

Gemeente:
 Lied 315 “Amen”


Sang

Lied 470:1 en 4  “U, Here, is ons koning”  (temalied)

Diens van die Woord

Gebed om die opening van die Woord

Begin die gebed met Psalm 119:129-136.

Die gebed kan afsluit met Openbaring 5:12.

Skriflesing

Openbaring 5:1-14

Prediking

Sang

Lied 592:1,2 “Die boekrol, Lam van God”

Diens van die tafel

Tafel word gereed gemaak

Terwyl vers 2 van Lied 592 gesing word, beweeg die voorganger na die tafel en word die tafel gereed gemaak. 

Vers 2 kan desnoods twee maal gesing word. 

Tafelgebed

Geloofsbelydenis

Apostoliese geloofsbelydenis 

Formulier

Hierdie Sondag word daar klem gelê op die nagmaal as maaltyd van dankbaarheid en lees die voorganger die sewende betekenis van die nagmaal uit die formulier.

Instelling van die tekens

Uitdeel en gebruik van die tekens

Terwyl die tekens uitgedeel word, sing die gemeente Lied 303 drie of vier maal.

Na die gebruik van die nagmaal word die offergawes ingesamel en die gemeente sing daarna staande Lied 20:1-3 as danksegging en lofsang.

Nagmaalherinnering indien die nagmaal nie op hierdie Sondag gevier word nie. 

Die voorganger staan by die nagmaalstafel waarop daar ’n beker met wyn en bord met brood is. Hy sê: Die brood wat julle hier sien, is teken van die liggaam van die Here Jesus Christus wat vir ons sonde gebreek is. Die wyn is teken van sy bloed wat vir ons sonde gestort is. Hierdie tekens maak ons dankbaar, want dit verseker ons van die verlossing wat ons in Jesus Christus deelagtig is.

In aansluiting hierby kan die voorganger die lyn deurtrek na ons antwoord en lewe van dankbaarheid en ons dankoffers – wat dan ingesamel word. 

Uitsending

Verbintenis

Voorganger: 
Die Here lei die regverdiges.

Gemeente: 
Ons sal nie na die raad van die goddeloses luister nie.

Voorganger: 
Die Here lei die regverdiges

Gemeente: 
Ons sal nie op die pad van die sondaars loop nie.

Voorganger: 
Die Here lei die regverdiges

Gemeente: 
Ons sal nie met die ligsinniges saamspan nie. 

Voorganger: 
Soek jou vreugde in die Here.

Gemeente: 
Laat dit so wees.

Voorganger: 
Oordink die Woord van God dag en nag.

Gemeente: 
Laat dit so wees (uit Ps 1).

Slotsang

Lied 532:1,2  “Ons Vader, neem ons hande ...”

Seën

“Die genade van die Here Jesus Christus 

en die liefde van God 

en die gemeenskap van Heilige Gees 

sal by julle almal wees” (1 Kor 13:13).

Antwoord

Die gemeente sing Lied 315 “Amen”. 

PREEKSTUDIE – OPENBARING 5:1-14

Konteks

1.  Openbaring 5 is ’n direkte vervolg op hoofstuk 4 en kan nie sonder die agtergrond van hoofstuk 4 verstaan word nie. Lees asseblief weer die Konteks by Openbaring 4. 

2.  Die episode soos beskryf in Openbaring 5, hang ten nouste saam met alles wat in die res van die boek gebeur; die uitdrukkings, beelde en simbole word slegs verstaanbaar uit die res van die boek. Die prediker moet dus veel meer verstaan en verduidelik as net die betrokke verse. ’n Deurlees van die hele boek is dus aan te beveel.

3.  Oppervlakkig beskou is Openbaring “’n boek van haat” (Luther); die motiewe van oorlog, geweld, wraak en stryd is baie belangrik. Dwarsdeur die boek is daar ’n oproep “… elkeen wat die oorwinning behaal …” (2:7, 11, 17, 26; 3:5, 12, 21 = al die briewe; 21:7). Die briewe dien dus om die lesers op te roep om deel te neem aan die eskatologiese oorlog wat beskryf word in die middelste deel van die boek, waar die terminologie van oorwinning telkens funksioneer. Die lesers is nie onbetrokke toeskouers nie; hulle mag dalk onvoorbereid wees vir die stryd of dit probeer vermy, maar word opgeroep om deel te neem. In ’n verhelderende studie (Neotestamentica 22/1988, 87-102 – “The Book of Revelation as a Christian War Scroll”), vergelyk Bauckham Openbaring se gebruik van die Joodse “Heilige Oorlog”-tradisies met die manier waarop die Qumran-oorlogsrol (1 QM) dit gebruik en kom tot die gevolgtrekking dat Openbaring dit herinterpreteer, deur gewapende stryd te vervang met gelowige getuienis tot op die punt van martelaarskap, as die weg tot oorwinning. (Sien Smit se samevatting van Bauckham in WtL). Die punt is: Christene mag nie passief staan nie (die stryd is nie net God s’n nie), maar hierdie stryd het ’n verrassende nie-militaristiese karakter, want dit is Christus se stryd teen die bose, wat Hy gewen het deur sy offerdood. In ons preekteks kom dit veral na vore in die teenoor mekaar stelling van die Leeu, die militêre oorwinnaar (Dawid), en die Lam – wat geslag is (5:5-6).

Teks

Vers 1.  Johannes sien ’n boek (kodeks of boekrol) επι την δεξιαν van Hom wat op die troon sit. Die tradisionele interpretasie is “in/op die regterhand …” Ranko Stefanovic (2001) wys egter op linguistiese gronde dat hierdie uitdrukking (’n eenmalige in die NT, maar algemeen in Griekse literatuur tot die 7e eeu) verstaan moet word as “aan die regterkant”. Die bedoeling is dan dat die boekrol regs van God op sy troon lê (die troon was eerder ’n rusbank as ’n stoel, waarop die koning en sy regent kon sit) en daardeur ’n oop plek aan die regterkant van God aandui wat deur die waardige kandidaat beset mag word, dié een wat die boekrol mag neem en so sy plek op die troon te mag inneem. So ’n interpretasie is (vlg Stefanovic) meer in lyn met die teologiese tradisie van die Nuwe Testament wat Christus aandui as “aan die regterkant van mag/God/die troon van majesteit” (sien ook Op 3:21). 

Die Lam se “waardigheid” om die verseëlde boekrol te neem en dit te open, dui op sy reg om te regeer. Wat Johannes probeer benadruk, is dat die boek van die verbond tussen Israel en die Dawidiese konings aan die een kant en die Here aan die ander kant, verseël geraak het met die agteruitgang van die Dawidiese ryk (so is populêr geglo) en nou geopen word deur die oorwinnende Christus, die afstammeling van Dawid (5:5). Die neem van die verseëlde boekrol deur die Lam is bes moontlik deur Johannes bedoel as ’n handeling van inlywing in die koninklike amp, waardeur Christus die heerskap en outoriteit gegee is as mederegent met die Vader in sy koninkryk. Die breek van die seëls en oopmaak van die boek (met al die gevolge soos beskryf in Op 6ev) het te doen met die uitvoering van dié heerskappy. Die boek(rol) het die volgende konnotasies (wat almal geldig is):

1. Romeinse kontrakte of testamente is gewoonlik voor en agter beskrywe: aan die buitekant van die rol is ’n opsomming van die inhoud (fynskrif) wat gelees kan word terwyl die boek toe/opgerol is. Die dokument is deur sewe getuies verseël. Die inhoud is dus net bekend aan die persoon wat die reg (outoriteit, waardigheid) het om die seëls te breek en die boek oop te rol/maak – in die geval van ’n testament, die eksekuteur. Die getal sewe dui natuurlik in die Openbaringboek die volmaakte getal aan; die boek is totaal en al ontoeganklik.

2. Die Joodse begrip van kontrak, verbondsboek of testament, is direk gekoppel aan die heilige skrifte, die Woorde van die verbond (tussen God en sy volk/die koning as verteenwoordiger van die volk). Terselfdertyd is hierdie Goddelike testament God se “wil”, sy raadsplan – vir sy volk, sy mense en vir die wêreld. Met ander woorde: die planne vir die koms van God se koninkryk.

3. In direkte verband hiermee word in apokaliptiese gedeeltes gepraat van die boek van die lewe, en die boek van die oordele van God (in Deuteronomistiese taal: die vloek en seën van die verbond). Vergelyk die “boek” van Esegiël 2 (ook aan albei kante vol geskryf ), Jesaja 29, Daniël 7, 12. Die sentrale boodskap in hierdie kontekste is oordeel, wat tog ook weer redding meebring.

4.  Later in Openbaring (10) is daar weer sprake van ’n boek (klein boekie) in die hand van ’n engel. Hierdie boekie is egter oop; die toneel van die engel met die boekie kom voort uit die boekrol in hoofstuk 5. Du Preez (WtL 1/6, 249) omskryf die inhoud van die boekrol soos volg: “Dit is die boek van God se raadsplan vir kerk en wêreld, vanaf die kruis van Golgota die toekoms in; dit is die boek van die koms van die koninkryk van God deur wêreldwye gerigte heen totdat die volk van God uit elke nasie by Hom vergader sal wees as die Nuwe Jerusalem in ’n nuwe hemel op ’n nuwe aarde.” Du Preez sê daarom “lyk dit minder juis om die boekrol slegs te wil aandui as ’n loskoopakte of as ’n soort testament wat die erfenis van die gelowiges wil verseker … Die inhoud daarvan is te omvangryk”. 

Vers 2-4.  Die goddelike woordvoerder het ’n krities belangrike en dringende funksie en word groot geteken: “sterk”, met ’n “groot (sterk)” stem. Die ironie is dat hierdie magtige figuur magteloos staan in die uitvoering van wat aangekondig (gevra) word. Die onwaardigheid van alles en almal om die boek oop te maak, word geteken in terme van die totale (drieverdieping-) wêreldbeeld van daardie tyd – bo, op en onder die aarde. Johannes is uiters teleurgesteld en troosteloos. Sonder iemand wat die koninkryk van God rigting en gestalte kan gee, beteken die hele hemelse liturgie tot dusver (Op 4) totaal niks nie. Is daar geen troos vir ’n treurende kerk op aarde nie.  

Vers 5-7.  Die troosboodskap word aangekondig deur een van die (24) ouderlinge (hemelse verteenwoordigers van die gelowiges – sien by Op 4:4). Die aankondiging is dat daar wel iemand is wat waardig is, wat die outoriteit ontvang het deurdat hy “die oorwinning behaal het” en daarom die verseëlde boek kan oopmaak: die Leeu uit die Stam van Juda: Jakob se seënuitspraak teenoor Juda is later verstaan as ’n messiaanse profesie (Gen 49:9-12). ’n Naam vol kragtige troos, maar vir God se vyande ’n skriknaam. Die Wortel (Heb ridza = oorsprong, of: spruit, nakomeling) van Dawid: ’n duidelike verwysing na Jesaja 11:1-10, soos beloof in 2 Samuel 7 (dat daar altyd iemand sal heers op die troon van Dawid). Hierdie antwoord val reg in die gemeente (kudde) se kraal. “At the hands of history’s evil empires, God’s people have been lambs for the slaughter long enough (cf Ps 44, esp v11). What we need, is God’s messiah, full of righteous indignation and God’s power, to turn the tables, punish the oppressors, and establish justice. The ‘Great Lion of God’ is the answer to our prayers (it’s about time!) and cause for celebration” (Boring).

Johannes sien egter nie die Leeu nie, maar in sy plek ’n Lam, ’n geslagte Lam. Boring noem dit “perhaps the most mind-wrenching ‘rebirth of images’ in literature”. Hierdie beeld van Christus word nou vir die eerste keer ingebring op ’n uiters verrassende wyse, ter wille van die dramatiese effek. Hierdie woord (arnion, op al die ander plekke amnos) is Johannes se omskrywende titel vir Christus en kom 29 keer in Openbaring voor. Die deelwoord (perfektum partisipium) “geslag” dui op die aaneenlopende effek van die eens-en-vir-altyd gebeure in die verlede. Paulus gebruik dieselfde soort deelwoord wanneer hy praat van “Christus, en Hom as gekruisigde” (1 Kor 1:23). Dit dui daarop dat Jesus se kruisiging nie deur sy opstanding en hemelvaart ongedaan gemaak word nie; dit is ’n ervaring/gebeure wat die identiteit van Christus, en daardeur die liefde van God, stempel. Christus het die oorwinning behaal juis deur sy “slagting”. Die voortgaande oorwinning van die Lam berus nie net daarin dat hy staande bly nie, maar dat Hy bly lewe as geslagte lam. Die Ou-Testamentiese agtergrond hiervan is die Pasgalam, maar in besonder die Kneg van die Here “wat soos ’n skaap na die slagting gelei” is, sy lewe as skuldoffer gegee het, en uiteindelik deur God ’n ereplek gegee is en “saam met die magtiges die oorwinning vier ... omdat hy hom in die dood oorgegee het” (Jes 53). Die feit dat die geslagte lam “staan”, is sprekend van Christus se opstanding uit die dood; die sewe horings dui op sy volmaakte krag. (Die oorwinnende messias word in Joodse geskrifte geteken as ’n lam met horings; sommige sien dit egter as ’n latere Christelike interpolasie.) Juis in (deur) sy magteloosheid en gebrokenheid is Hy almagtig. Die geslagte Lam verteenwoordig dus die beeld van ’n oorwinnaar wat dodelik gewond is terwyl hy die vyand verslaan. Christus se dood, die offer van die messias aan die einde van die tyd, word geïnterpreteer as ’n offer wat nie net verlos nie, maar ook oorwin. Openbaring lê nie die klem op Christus se opstanding as die oorwinningsmoment nie, maar sy sterwe aan die kruis. As die sterwende, ja, die geslagte een, is Hy die oorwinnaar.

Wat van besondere belang is, is die heilige-oorlogtradisie van ’n militêre God en sy messias wat totaal herinterpreteer word (Johannes hoor van die Leeu, Dawid die militêre oorwinnaar se Nageslag, maar sien ’n totaal ander prentjie:’n geslagte Lam). Hierdie Lam het ook sewe oë, wat deur die skrywer self uitgelê word as “die sewe Geeste van God wat oor die hele aarde uitgestuur is”. In Openbaring 4:5 is die sewe fakkels voor die troon die sewe Geeste van God. Die volheid van God se Gees gaan (ook) uit vanaf die Lam (die Seun). Die volheid van die Gees is God se agent wat sy raadsplan in hierdie wêreld uitvoer. Dit is die Gees waarna die gemeentes moet luister (2:7, 11, 17, 29; 3:6, 13, 22). 

Vers 8-12.  Die nuwe lied vir die Lam: die vier lewende wesens en 24 ouderlinge word alreeds in hoofstuk 4 genoem (sien kommentaar daarop). ’n Mens kan nogal wonder hoe hulle dit regkry om ’n siter en ’n wierookbak tegelyk te hanteer, maar dit is nie die punt nie. Die beeld is dié van liturgiese handelinge in die hemelse tempel. Die Lam word saam met God aanbid. Soos op so baie ander plekke interpreteer Openbaring sommige beelde: die wierookbak is die gebede van die gelowiges (op aarde). Die aardse gemeente word deur hulle gebede in die hemel verteenwoordig.  

Vers 9b-10 is die inhoud van die “nuwe lied”. In die Ou Testament is ’n “nuwe lied” altyd uitdrukking van die lof vir God se oorwinning oor die vyand; soms met danksegging vir God se skeppingswerk (vgl Ps 33:3, 40:3, 96:1, 98:1, 144:9, 149:1; Jes 42:10). In hierdie geval vier die nuwe lied die oorwinning van die Lam oor die magte van kwaad en sonde, en in besonder die wyse van oorwinning: deur sy bloed. Die woord “nuwe” assosieer Christus se verlossingswerk met die begin van die nuwe skepping (vloei voort uit 4:11; die liedere oor Christus en sy verlossingswerk is uitdruklik parallel aan die lied in 4:11 oor God se skeppingswerk). Joodse geskrifte verbind die Ou Testament se “nuwe lied” met die komende messiaanse tyd. Die lofliedere in vers 9-12 benadruk Jesus se goddelikheid meer as die meeste ander Nuwe-Testamentiese dele; die Lam word op dieselfde manier aangespreek as God in 4:11 en 5:13, veral in die woorde “U is waardig”. Daardeur word die goddelikheid van die Lam gedemonstreer, want elders sê Johannes slegs God mag aanbid word (Op 22:9). Vers 3 sê by implikasie slegs die Lam is waardig. Die Romeinse gode, keiser of sy verteenwoordigers, wat as “waardig” vereer is, is net soos die res van die skepping totaal onwaardig om die heilsgeskiedenis te laat ontvou. Vers 9c gee die rede vir die Lam se waardigheid: “omdat U geslag is.”

Die voorwerp van die Lam se verlossingswerk word beskryf in die laaste reëls van vers 9: dit is nie die verlossing van alle mense sonder uitsondering nie, maar van almal sonder onderskeid (14:3-4, 6 maak dit duidelik). Die invloed van Eksodus 19:6 is duidelik in vers 10. Die Eksodus-idee van die koninkryk en die priesterdom is ge-“universaliseer” en ingeweef in die konsep van die universele koningskap van die heiliges van Daniël 7. Israel se verkiesing vanuit alle nasies is verbreed om mense in te sluit “van elke stam, taal, volk en nasie”. Die geslagte lam van die Israelitiese kultus het die eindtydkoning van die kosmos geword (Beale). Die verbinding met Openbaring 1:5-6 wys dat die gelowiges ’n koninkryk gemaak is as gevolg van hulle verlossing uit sonde, wat vooraf uitgebeeld is deur Israel se bevryding van hulle Egiptiese slawerny deur die bloed van die Paaslam. Christus het Hom nie onttrek aan wêreldgebeure nie, maar deur sy getroue navolgers hou hy aan om beide sy koninklike en priesterlike funksies te vervul. Daarom dien die feit dat Hy die gelowiges gemaak het tot ’n koninkryk en priesterdom as (nog ’n) basis vir die Lam se ontvangs van gesag – wat in die lig van 1:5 gesien moet word as Christus se kroning. 

Beide die teenwoordige en toekomende tye van die werkwoord “heers” (Gr βασιλευω) in 5:10 het goeie tekstuele steun. Die konteks van hoofstuk 5 en die hele Openbaring dui egter volgens Beale daarop dat die teenwoordige tyd “heers” verkieslik is. Nou reeds, deur Christus se oorwinning/koningskap, heers die gelowiges op aarde, en ook hierna op die nuwe aarde (3:21).

Vers 13-14.  Die loflied aan God op die troon, en aan die Lam, word afsluitend gekombineer. Die hele skepping sonder enige uitsondering (hemel, aarde, onder aarde, selfs op die see, ja, alles wat daar is) bring hulle hulde. Die verteenwoordigers van die skepping beaam, en die verteenwoordigers van die kerk in die hemel aanbid God. Hierdie toneel is ’n vooruitskouing op die universele lofverheffing by die finale oploop van alle dinge. Indien dit totaal universeel is, gaan dit nie net uit van God se gewillige onderdane nie, maar ook van sy opponente wat gedwing sal word tot onderdanigheid.

Preekvoorstel

Dieselfde uitgangspunt as met die preekvoorstel van Openbaring 4 sou hier kon dien, naamlik die eer van God wat gehandhaaf word in teenstelling met die eer wat aan wêreldse magte gegee word. Sien punte 1-4 in die preekvoorstel van Openbaring 4, met die klem op die oorwinningsmotief. Die eers hoor (sonder om werklik te begryp) en daarna sien (en dan eers begryp waarom die hoor regtig gegaan het), gaan voort in die eintlike ding wat Openbaring 5 wil sê, naamlik wat bedoel word met “oorwin”. Johannes se visioen (sien) van die hemelse erediens gaan voort in Openbaring 5. Maar dan word dit onderbreek deur stilte. Niemand en niks reageer op die vraag van die sterk engel nie. Johannes huil, geskok, want die gebed “Laat u koninkryk kom” kan blykbaar nie verhoor word nie.  

Dan is daar ’n nuwe begin in die hemelse erediens: ’n Ouderling staan op en kom praat vertroostend met Johannes: “Moenie huil nie” (net soos Jesus vir Johannes vroeër in 1:17 “Moenie bang wees nie”). Die Antwoord is daar: die Leeu van Juda, die Afstammeling van Dawid – die langverwagte Gesalfde Generaal. Hy het die oorwinning behaal. Die gelowige en kerk wat net dit hoor, maak hulle eie prentjie van hoe Jesus en in sy voetspore hulle, hierdie wêreld die stryd aansê in (“geestelike”) oorlogvoering. En hoe hulle saam met Jesus die suksesvolle “topdogs” word, die golwe ry en bo bly! Maar dis ons eie prentjies, al noem ons dit ook “visie” en “missie”. Die kerk in die Middeleeue het ander mooi name daarvoor gegee: “kruisvaarte”, “heilige missies”. Met skerp, sterk militaristiese bo- en ondertone. Soos in die naam “Dawid” en die woord “Leeu” wat Johannes hoor.  

Gelukkig keer God Johannes om sy visie te begin skryf. God self laat hom sien, nie wat hy gehoop het nie, nie ’n Leeu nie, maar … ’n Lam, geslag. Moeilik om te beskryf. Druppend van die bloed, sy eie bloed. Die ene rou vleis en bloed. Stukkend. Stukkend gesny en gesaag. ’n Slaglam in die verlede tyd. Maar tog nie verlede tyd nie, want kyk, Hy leef, en Hy staan regop, uit die dood uit op! Verlede tyd, slagtyd, en teenswoordige tyd, opstaantyd, ineen. En so, in hierdie toestand, op hierdie manier, is Hy waardig om die boekrol te neem en oop te maak. Vir Hom, die Slaglam met ’n hoofletter, sing die gemeente van die heelal. ’n Baie spesiale pryslied wat nog nooit gesing is nie, ’n splinternuwe lied wat spesiaal gekomponeer en geoefen is vir hierdie geleentheid. Hulle sing dat Hy mense van alle rasse en klasse en volks- en taalgroepe gekoop, losgekoop, verlos het, en hulle ’n koninkryk gemaak het; hulle bymekaar gebring en heelgemaak en in die troonsaal laat inkom het. Deur middel van die slagtersmes wat Hom in stukke opgesny en laat doodbloei het.  

Geestelike oorlogvoering? Oorwinning? Ons stryd? Die manier waarop God se koninkryk kom? Ja, so lyk dit, vanuit God se oogpunt. Hy wil hê dat ons aanhou kyk, nie wegkyk wanneer ons van die “Leeu” hoor en van sy brul droom nie.  Want so baie kere het die kerk weggekyk. (Dit is immers ’n grieselrige prentjie! En om so te kyk tot jy jouself in die lam sien, is verskriklik.) En toe, omdat ons weggekyk het of nog nooit gesien het nie, met leeumaniere God op die troon en sy Lam aan sy regterhand verskriklik oneer aangedoen. Gelukkig word die Lam nie weer ’n Leeu nie. Anders het Hy die kerk “van alle eeue”, ingesluit ons suksesgedrewe 21ste-eeuse geestelike “leeus” en magtige “Dawids”, verskeur.  Gelukkig bly Hy die Lam en is Hy reeds die oorwinnaar. Oorwin Hy ons, ons leeu-heid. Maak Hy van ons sy skaapkudde, wat Hom volg, al in sy bloedspoor. Totdat nie net ons voete nie, maar ons hele wese bevlek en deurdrenk is. Van Jesus se bloed? Van ons eie bloed? Ja, albei, ineengemeng in die een beker wat ons saam drink, saam met Jesus. By die bruilofsmaal van die Lam, vertel Openbaring later. Daar waar die oorwinningsfees gevier word.

En as dit alles te poëties en hoogdrawend klink vir die gewone lewe?  – Moenie glo nie, dit het alles te doen met elke dag se stryd. En met God se eer.

